
Vennootskapsooreenkoms

Hierdie dokument is ‘n vennootskapsooreenkoms tussen verskillende KERKRADE, ‘n verstandhouding rakende die Limpopo-Wes Evangelisasie Forum.

1.
Inleiding: Betrokkendheid
Ondergetekende partye (Kerkrade) wil graag deur hierdie dokument ons onderlinge samewerking wat betref evangelisasie en verstandhouding aangaande die funksionering van die Limpopo-Wes Forum en opgewondenheid oor die uitbreiding van die Koninkryk van God uitdruk in die vorm van ‘n ooreenkoms.

Die volgende Kerkrade (wie se leierskap die dokument sal onderteken) is kern-betrokke en word deur hulle leiers (voorsitters, leraars of konsulente) direk verteenwoordig op die bestuur van die Limpopo-Wes Evangelisasie Forum:

Verenigende Gereformeerde Gemeente van Seleka

Verenigende Gereformeerde Gemeente van Limpopo

Verenigende Gereformeerde Gemeente van Marapong

Nederduitse Gereformeerde Gemeente van Ellisras-Wes

(Daar moet duidelik aangedui word dat die Kerkrade van die Nederduitse Gereformeerde Gemeente van Koedoesrand, die Nederduitse Gereformeerde Gemeente van Limpopo, die Verenigende Gereformeerde Gemeente van Vaalwater, die Nederduitse Gereformeerde Gemeente van Vaalwater en moontlik andere - ons kry bv. ondersteuning uit stadsgemeentes - indirek wel betrokke is by die werksaamhede van die Forum, of deurdat ons in daardie gebiede optree of deurdat ons deur hulle mede-geborg word. Die geografiese areas van VG Gemeentes en NG Gemeentes oorvleuel, en dus is ons tegnies ook soms betrokke in die gebied van bv. die NG Gemeente Albertyn.)

2.
Samewerking wat betref evangelisasie
Die onderskeie Kerkrade besluit deur hierdie samewerkings-ooreenkoms dat:

2.1
‘n gesamentlike evangelisasie Forum onderneem word wat, soos die Here ons seën, tot heil van alle partye betrokke moet wees en moet aansluit by die evangelisasie-oogmerke van elke betrokke kerkraad.

2.2
die geografiese area waarin ons werksaam sal wees, eerstens bepaal sal word deur die areas waarbinne ons eie VG en NG Gemeentes val, maar dat die evangelisasie-span van die Forum ook tot beskikking van ander gemeentes gestel kan word

2.3
die leierskap van die Forum in goeder trou sal optree teenoor elke betrokke Kerkraad, en die leierskap in eie kring van elke Kerkraad sal erken en eerbiedig.

2.4
die fokus van die Forum sal wees om gesamentlike getuienis, evangelisasie en sending te doen, veral daar waar die normale werksaamhede van die wyke van die gemeentes moeite ervaar om bediening te doen.

2.5
die kerkrade steeds voortgaan met hulle eie getuienis-opdrag, sodat die werksaamhede van die Forum nooit plaasvervangend nie, maar alleen aanvullend tot die missionêre aksies en -doelwitte van elke kerkraad moet opereer.

2.6
die Forum hartlik sal saamwerk met die kerkrade in die uitvoering van die evangelisasie-take en -doelwitte wat deur die kerkrade aangepak mag word en dat die Forum sal val onder die gesag van die betrokke Kerkraad in wie se gebied daar ook gewerk mag word.

2.7
die Forum aan elke kerkraad terugvoer sal gee van gedane evangelisasie werk sodat die Kerkraad dit effektief kan voortsit indien die Forum se werksaamhede uit die gebied mag verskuif. 

3.
Verstandhouding aangaande die funksionering van die Limpopo-Wes Evangelisasie Forum
3.1
Limpopo-Wes Evangelisasie Forum (LWEF) sal onafhanklik van enige spesifieke kerkraad funksioneer aan die hand van ‘n eie reglement en ‘n bestuur wat jaarliks verkies word op ‘n jaarvergadering.

3.2
LWEF het die plig om sy eie fondse te genereer en mag nie uit die normale begrotings van kerkrade (of een kerkraad) gefinansier word nie.

3.3
LWEF se evangeliste is nie residensiële evangeliste wat aan ‘n permanente standplaas gekoppel is nie, alhoewel hulle vir korter of langer periodes in ‘n spesifieke kerkraadswyk mag werk soos ooreengekom met die betrokke kerkraad.

3.4
LWEF se evangeliste se salarisse mag nie eise stel aan enige van die betrokke kerkrade se begrotings nie en geen regsgeding van ‘n LWEF-werknemer betrek enige van die betrokke kerkrade nie, maar slegs die Forum self.

3.5
LWEF moet toesien dat al sy werknemers volgens normale praktyk van salaris, pensioen, werkloosheidversekering en verlof voorsien word.

3.6
LWEF mag te goeder trou aan enige van die betrokke kerkrade versoeke rig tot ondersteuning, hulp, samewerking, finansiële steun, raad of opleiding, maar het geen reg om dit van enige kerkraad te eis nie.

3.7
Ten tye van optrede in ‘n spesifieke gemeente, mag die evangeliste van die Forum, soos te goeder trou met die betrokke kerkraad ooreengekom, deelneem aan prediking, huisbesoek, jeugwerk, uitreike en getuienis, terwyl die leierskap van die Forum ook toegang het tot daardie ooreengekome werkskring (bv. deur opleiding te gee aan leiers.)

3.8
LWEF is wel besig met KERKLIKE werk en daarom word die tyd wat leraars, leiers of kerkraadslede aan die Forum bestee nie beskou as vryetydsbesteding nie, maar wel as arbeid wat met die WESE van die kerk te doen het, terwyl fondse wat daaraan gewy word, beskou word as Koninkryksgeld.

3.9
Indien ‘n werknemer van die Forum tugwaardige optredes sou doen, val hy of sy wat betref daardie dade onder die gesag van die Kerkraad waar dit plaasgevind het. Indien dit onmoontlik is, val die werknemer onder die tug van die Kerkraad waar hy of sy hom bevind, met dien verstande dat die bestuur van die Forum ook normale arbeidspraktyke op die werknemer mag toepas.

3.10
LWEF word versoek om sy jaarverslae jaarliks tot beskikking van elke kerkraad te stel

4.
Kerkrade se deelname in die uitbreiding van die Koninkryk van God soos uitgedruk in die ooreenkoms bring groot opgewondenheid
Alhoewel daar regtens sekere verstandhoudings aangegaan moet word om hierdie ooreenkoms met Kerkrade te bereik, moet die volgende werklikhede ook onthou word:

4.1
Dit is vir elke Kerkraad betrokke ‘n groot bron van vreugde om in ekumeniese verband  met mekaar te kan saamwerk.

4.2
Ons verbly ons in die nuwe moontlikhede wat vir die uitbreiding van die Koninkryk van God ontstaan deur die skepping van die LWEF.

4.3
Ons steun en help graag die Forum op alle moontlike en billike wyses en neem die Forum aan as ‘n gebeds-prioriteit van die gemeentes wat saamwerk.

4.4
Ons verbly ons in die feit dat ons leraars, leiers en kerkraadslede deelneem aan die bedrywighede van die Forum en moedig dit ook aan.

4.5
Ons is veral opgewonde oor die feit dat die Forum die missionêre fokus-areas en evangelisasie-doelwitte van elke gemeente kan kom help bevorder tot verheerliking van die Koning van die Kerk en sien uit om met mekaar in hierdie verband saam te werk.

Geteken op die datums soos hieronder aangedui op die oorspronklike dokument deur:

